
2026 оны ... дугаар								               Улаанбаатар
сарын ...-ны өдөр										хот

ХУУЛЬ ТОГТООМЖИЙН ТУХАЙ ХУУЛЬД НЭМЭЛТ, 
ӨӨРЧЛӨЛТ ОРУУЛАХ ТУХАЙ

	1 дүгээр зүйл.Хууль тогтоомжийн тухай хуульд доор дурдсан агуулгатай дараах хэсэг, заалт нэмсүгэй:

		1/20 дугаар зүйлийн 20.12-20.14 дэх хэсэг:

	“20.12.Засгийн газрын Хэрэг эрхлэх газар хууль тогтоомжийн төслийг дараах шаардлагыг хангасан эсэхийг ажлын 5 өдрийн дотор хянана:

20.12.1.хууль тогтоомжийн төсөл нь Монгол Улсын Үндсэн хууль, Монгол Улсын олон улсын гэрээ болон холбогдох бусад хууль тогтоомжтой нийцсэн эсэх, давхардал, хийдэл, зөрчилгүй байх;

20.12.2.хууль тогтоомжийн төсөл нь үндэсний аюулгүй байдлын үзэл баримтлал, Монгол Улсын урт болон дунд хугацааны бодлого, Үндсэн чиглэлтэй уялдсан эсэх;

20.12.3.хуулийн тогтоомжийн төслийг үзэл баримтлалын хүрээнд боловсруулсан эсэх;

20.12.4.хууль тогтоомжийн хэрэгцээ, шаардлагыг урьдчилан тандан судалсан, эсхүл тухайн харилцааг зохицуулж байгаа хууль тогтоомжийн хэрэгжилтийн үр дагаварт үнэлгээ хийсэн, хууль тогтоомжийн төслийн үр нөлөөг үнэлсэн, хууль тогтоомжийг хэрэгжүүлэхтэй холбогдон гарах зардлын тооцоо хийсэн тайланг энэ хуулийн 13, 17, 18, 51 дүгээр зүйлд заасан аргачлалын дагуу боловсруулсан эсэх; 

20.12.5.хууль тогтоомжийн төсөл энэ хуулийн 28, 29, 30 дугаар зүйлд заасан шаардлагыг хангасан эсэх;

20.12.6.дагаж боловсруулсан хууль тогтоомжийн төсөл нь тухайн хууль тогтоомжийн төслийг хэрэгжүүлэхэд чиглэсэн, уялдаатай эсэх.

	20.13.Хууль тогтоомжийн төсөл энэ хуулийн 20.12-т заасан шаардлагыг хангаагүй гэж үзвэл Засгийн газрын Хэрэг эрхлэх газар холбогдох төрийн захиргааны төв байгууллагад үндэслэл, тайлбарын хамт буцаах бөгөөд хууль тогтоомжийн төслийг Хууль тогтоомжийн тухай хуульд нийцүүлэх талаар мэргэжил, арга зүйн дэмжлэг үзүүлнэ.

	20.14.Энэ хуулийн 20.13-т заасны дагуу хууль тогтоомжийн төслийг шаардлага хангуулахаар буцаасан тохиолдолд энэ хуулийн 20.7, 20.8, 20.9-д заасан зөвшөөрөл, 39 дүгээр зүйлд заасны дагуу саналыг дахин авна.
2/40 дүгээр зүйлийн 40.1.14, 40.1.15 дахь заалт:

“40.1.14.зөвшөөрөл шинээр бий болгох, зөвшөөрлийн нөхцөл, шаардлагыг өөрчлөх хуулийн төсөлд Зөвшөөрлийн тухай хуулийн 9.1 дүгээр зүйлд заасан орон тооны бус зөвлөлийн дүгнэлт.

40.1.15.энэ хуулийн 20.13-т заасны дагуу хууль тогтоомжийн төслийг буцаасан тохиолдолд Засгийн газрын Хэрэг эрхлэх газраас холбогдох төрийн захиргааны төв байгууллагад хүргүүлсэн үндэслэл, тайлбар.”

2 дугаар зүйл.Хууль тогтоомжийн тухай хуулийн 21 дүгээр зүйлийн 21.10 дахь хэсгийн “төсвийн хүрээний мэдэгдлийг хангаж байгаа эсэх” гэсний дараа “, төсвийн зардал нэмэгдүүлэх, орлого бууруулах эсэх” гэж, мөн зүйлийн 21.11 дэх хэсгийн “санал, дүгнэлтээ” гэсний дараа “тухайн хууль тогтоомжийн төслийг хүлээн авсан өдрөөс хойш” гэж, 40 дүгээр зүйлийн 40.1.2 дахь заалтын “хууль тогтоомжийн хэрэгцээ, шаардлагыг” гэсний өмнө “энэ хуулийн 13, 14, 17, 18, 51 дүгээр зүйлд заасан шаардлагыг хангасан” гэж, 41 дүгээр зүйлийн 41.9 дэх хэсгийн “төсвийн хүрээний мэдэгдлийн тухай” гэсний дараа “, Төсвийн тогтвортой байдлын тухай” тус тус нэмсүгэй.

3 дугаар зүйл.Хууль тогтоомжийн тухай хуулийн дараах хэсэг, заалтыг доор дурдсанаар өөрчлөн найруулсугай:

1/41 дүгээр зүйлийн 41.2, 41.3 дахь хэсэг:

“41.2.Улсын Их Хурлын Тамгын газар Улсын Их Хуралд өргөн мэдүүлэхээр ирүүлсэн хууль тогтоомжийн төслийн бүрдүүлбэрийг хангасан эсэхийг ажлын 5 өдрийн дотор хянан үзэж, энэ хуулийн 40 дүгээр зүйлд заасан бүрдүүлбэр хангаагүй тохиолдолд буцаана. Төслийн бүрдүүлбэрийг хянах хуудсыг Улсын Их Хурлын Ерөнхий нарийн бичгийн дарга батална.

41.3.Улсын Их Хурлын дарга хууль санаачлагчаас өргөн мэдүүлэхээр ирүүлсэн хууль тогтоомжийн төсөлд Монгол Улсын Их Хурлын тухай хуулийн 13.1.14-т заасны дагуу хууль зүйн дүгнэлт гаргуулах шаардлагатай гэж үзсэн бол Улсын Их Хурлын Тамгын газар дараах асуудлыг хянан үзэж, хууль зүйн дүгнэлт гаргана:”

2/41 дүгээр зүйлийн 41.7 дахь хэсэг:

	“41.7.Улсын Их Хурлын Тамгын газар энэ хуулийн 41.3-т заасны дагуу хянаж, хууль зүйн дүгнэлт гаргасан хууль тогтоомжийн төсөл энэ хуулийн 13.2.3, 14.3, 18.1, 23.1, 29.1.2, 29.5, 40.1-д хангаагүй гэж үзсэн бол Улсын Их Хурлын Ерөнхий нарийн бичгийн дарга Улсын Их Хурлын даргад танилцуулж, хууль тогтоомжийн төслийг энэ хуульд заасан шаардлага хангуулахаар хууль санаачлагчид буцаана.”

4 дүгээр зүйл.Хууль тогтоомжийн тухай хуулийн 13 дугаар зүйлийн 13.2.6 дахь заалтын “шаардлагатай тохиолдолд тухайн асуудлаар” гэснийг “тухайн асуудлаар 5-аас доошгүй” гэж, 20 дугаар зүйлийн 20.12 дахь хэсгийн дугаарыг “20.15” гэж, 41 дүгээр зүйлийн 41.3.6 дахь заалтын “36.15” гэснийг “36.17” гэж, мөн зүйлийн 41.5 дахь хэсгийн “41.4” гэснийг “41.3” гэж тус тус өөрчилсүгэй.
5 дугаар зүйл.Хууль тогтоомжийн тухай хуулийн 21 дүгээр зүйлийн 21.12 дахь хэсэг, 41 дүгээр зүйлийн 41.4 дэх хэсгийг тус тус хүчингүй болсонд тооцсугай.

